
“тутинган ука” тўй-маъракаларида энг яқин қариндошдан зиёд хизмат 

қилишини таъкидлади1. 

Олиб борилган тадқиқотлар натижасига кўра, тоғли туманлар 

хўжалик фаолиятида аграр тармоқнинг устунлиги, ишлаб чиқаришда 

натурал ва майда товар шаклининг қўшиб олиб борилиши, ёпиқ уй 

хўжалиги, эмпирик хўжалик-меҳнат тажрибаси, бандликнинг экстенсив 

типи ва қўл меҳнатининг устунлиги ХХ аср давомида жамоавийлик 

туйғуларига асосланган  “ошначилик”ни норасмий (ноформал) институт 

сифатида сақланиб келаётганини кўрсатди. Шунингдек, тоғли аҳолининг 

ижтимоий, ҳудудий мобиллигининг паст даражада бўлиш омили ҳам 

ошначилик каби норасмий институтлар аҳолининг иқтисодий фаолиятини 

олиб боришида ижобий муҳим рол ўйнаган. Бу каби ошначилик 

(шериклик) ижтимоий ноформал институт сифатида Ўзбекистоннинг тоғли 

ва тоғолди минтақалари, дашт ҳудудларида қишлоқ жамоаси, ер-сув 

жамоасида шаклланган.     

Шундай қилиб, Ўзбекистоннинг тоғолди минтақаларида аграр 

тармоқнинг устунлиги, ишлаб чиқаришда натурал ва майда товар 

шаклининг қўшиб олиб борилиши, ёпиқ тизимли уй хўжалиги, 

бандликнинг экстенсив типи ҳамда қўл меҳнатининг устунлиги тоғли 

аҳоли хўжалик фаолиятида мироблик, хашар, ошначилик каби норасмий 

жамоавийлик институтларининг шаклланишига асос бўлган дейиш 

мумкин. 

 

ЎЗБЕКИСТОНДА ЯШОВЧИ АРАБЛАРНИНГ 

ЭТНОТОПОНИМЛАРИГА ОИД ҚАРАШЛАР 

Искандаров Шерзод Абдиғаниевич 

Тошкент тиббиёт академияси Ижтимоий фанлар кафедраси тарих 

фанлари бўйича фалсафа доктори (PhD), доцент 

 

Этнотопонимларга оид манба ва адабиётлардан маълумки, ўтмишда 

турмуш тарзи ўтроқ ёки кўчманчи маданият билан боғлиқ бўлган 

халқларнинг жой номларида ўзига хос маълум фарқни кўриш мумкин. Е. 

М. Поспеловнинг ёзишича, этнотопонимлар шаклланиши турли этник 

бирликлардан иборат бўлган аҳолининг мамлакат, вилоят, шаҳар, табиий 

объектларга ўз этник номларини бериши билан боғлиқдир. В. А. Никонов 

эса этнотопонимлар бирон миллат ёки халқ яхлит яшайдиган ҳудуднинг 

ички қисмида эмас, балки бу минтақанинг чекка қисмида, яъни икки халқ 

аралаш яшайдиган чегарадош зонадагина бўлади, деб ҳисоблаган2. 

Қолаверса, мавжуд адабиётлар ва этнографик маълумотлар турмуш тарзи 

ўтроқ деҳқончилик маданияти билан боғлиқ бўлган аҳоли кўпроқ ўзи 

яшаётган ҳудудни, қишлоқ, маҳаллани табиий-географик хусусиятига 
                                                           
1 Дала ёзувлари. Бахмал тумани, Оққўрғон қишлоғи. 2018 йил. 
2 Қаюмов А. Р. Этнотопонимлар – ўзбек халқининг этник таркиби хусусиятларини ўрганишда манба 

сифатида / Этнос ва маданият: анъанавийлик ва замонавийлик V республика илмий конференцияси 

материаллари. – Тошкент: Фан, 2010. – Б. 102–103. 

қараб номласа, ўтмишда хўжалик ҳаёти чорвачиликка асосланган халқлар 

яшаш манзилига кўпроқ ўзларининг қабила ва уруғ номларини беришидан 

далолат беради. Умуман олганда, турли омиллар натижасида юз берган 

демографик жараёнлар айрим ҳолларда минтақа аҳолиси таркиби 

бойишига ва турли этник гуруҳларнинг ўзаро аралашуви гоҳида баъзи 

уруғ-қабилаларни бошқа минтақаларда яшовчи аҳоли билан ўзаро 

сингишиб кетишига ҳам сабаб бўлган. Бу ҳолат этноинтеграцион 

жараёнларни юзага келтириб, халқлар этномаданий ҳамда этнохўжалик 

турмуш тарзида ўзаро таъсирни келтириб чиқарган. Айниқса, ярим 

кўчманчи чорвадор аҳолининг ўтроқлашуви янада тезлашиб, уларнинг 

яшаш, турмуш тарзи ва машғулотида бир қатор ўзгаришлар юз берган1. 

Араблар воҳаларга келиб жойлашар экан, асосан, минтақанинг 

жануби-ғарбий ҳудудларини танлаган бўлсалар, шимоли-шарқий 

ҳудудларида эса зич ҳолда жойлашмаган. Минтақанинг шимоли-шарқий 

қисмлари, яъни Сирдарё ҳавзаларида эса араблар янги масканлар танлашга 

унчалик рағбат кўрсатмайдилар. Бунинг сабаби, биринчидан, минтақанинг 

жануби-ғарбий қисмлари нисбатан иссиқ иқлимли бўлиб, табиий-

географик жиҳатдан бирмунча дашт ва чўллардан иборат эди. Бу эса, 

асосан, иссиқ ўлкаларда яшаган арабларнинг мижозига мос тушарди. 

Шимоли-шарқий ҳудудлар, айниқса, Фарғона водийси, асосан, тоғ ва 

тоғолди ҳудудлардан иборат бўлиб, бу ерларнинг иқлими нисбатан 

совуқлиги араблар учун муайян ноқулайликлар туғдирган2. 

Арабларнинг илк бор Фарғона водийсида пайдо бўлиши улар 

томонидан Ўрта Осиё истило этилиши даврига тўғри келади. Одатда 

истило этилган шаҳарларда бир гуруҳ араб қўшинлари-гарнизонлари 

қолдирилган. Уларга маҳаллий аҳолини тинчлантириш ва солиқ йиғиш 

вазифаси юклатилган эди. Даставвал, араблар маҳаллий аҳолидан биқиқ 

ҳолда яшасаларда, аста-секин, йиллар ўтиши билан уларга яқинлашиб, кета 

бошлаганлар3. 

Қашқадарё воҳасида арабларнинг жойлашуви, уларнинг қабилавий 

мансублиги ҳақида деярли маълумотлар сақланмаган. Юқорида тахмин 

қилганимиз каби бу маънода биргина балади–пўлати ҳақида, шунда ҳам бу 

жойдан чиққан олимлар туфайли, айрим хабарлар сақланган, холос. Бу 

Қашқадарё воҳасида алоҳида араб манзиллари, улар гуруҳ бўлиб 

яшайдиган ўзга қишлоқлар бўлмаган, деган гап эмас, албатта4. 

Арабларнинг катта қисмида бугунги кунда ўзбеклашиш жараёни 

кенг тарқалган. Бухоро вилояти ҳудудида ҳам арабларнинг бир қисми, 

                                                           
1 Султонова  Г. Н. Ўрта асрларда Марказий Осиёдаги демографик жараёнларга таъсир этган омиллар 

тўғрисида айрим маълумотлар / Этнос ва маданият: анъанавийлик ва замонавийлик. – Тошкент: Фан, 2010. – 

Б. 37. 
2 Ражабов Р. Ўрта Осиёда кечган этномаданий жараёнларда араблар иштироки / “Ўзбекистон ҳудудида 

кечган этномаданий муносабатлар ва унинг давлатчиликнинг шаклланишидаги ўрни” мавзусидаги 

Республика илмий анжумани материаллари. – Тошкент, 2012 – Б. 146–147. 
3 Абдуллаев У., Валихонова Г. Фарғона водийси аҳолиси этник таркибининг шаклланиши ва 

этномаданий муносабатлар тарихи. – Тошкент: Navro’z, 2016. – Б. 75. 
4 Саидов М., Равшанов П. Жейнов тарихи... – Б. 12–13. 

хусусан, Жондор туманига қарашли бўлган Пўлати қишлоғида жойлашган. 

Уларнинг таъкидлашича, арабларнинг катта қисми Қашқадарё вилояти 

Косон туманига қарашли Пўлатидан кўчиб келиб шу ерда яшаб қолишган. 

Чунончи Чироқчи туманидаги «Чорвадор» қишлоғида истиқомат қилиб 

келаётган араблар ҳам Пўлатидан кўчиб борган. Улар қуда-андачилик, 

қариндошуруғчилик анъаналарини узлуксиз давом эттириб келганлар. 

Уларнинг урф-одатлари, расм-русумлари деярли бир-биридан фарқ 

қилмайди. Биз зикр этган қишлоқларнинг аҳолиси ўзларининг туб 

илдизларини Пўлати қишлоғи билан боғлашади. 

Ахборотчилар маълумотига кўра, Амир Темур томонидан кўчириб 

келтирилган арабларнинг бир қисмини Касбидаги дин пешвоси Саййид 

Ҳазрат Султон Амир Шамсуддин Мирҳайдар соҳибқирондан сўраб олиб 

қолиб, ҳозирги Косон тумани ҳудудларига жойлаштирган. Арабларнинг 

мазкур қисми Саййид «мирҳайдари» деб аталиб, Султон Мирҳайдарни 

ўзларига пир деб билишган ва XX асрнинг 20-йилларигача унинг 

авлодларига солиқ ҳам тўлашмаган1.  

ХIХ аср охири – ХХ аср бошларида Ўзбекистон ҳудудида очарчилик 

бўлган йилларда арабларнинг катта қисми ўзи яшаб турган ҳудудни 

ташлаб, бошқа ҳудудларга бориб жойлашган. Сурхондарё вилояти 

Шеробод тумани Работак қишлоғида арабларнинг йирик гуруҳи истиқомат 

қилиб келишган. Араблар таркибига кирувчи Шамол қишлоғида араблар 

бешкал, қорасоний, замбиртўда ва шамшилла уруғларига бўлинган. 

Работакнинг Бой ва Сори қишлоғини ташкил этувчи араб мавзесида 

галаботир, галадевона гуруҳларига ажралган. Ойваж қишлоғи араблари эса 

муллагули, қорабеги, шержон ва моҳиби каби уруғларга бўлинади2.  

Афғонистоннинг Ҳирот шаҳридан келиб маҳаллий аҳоли таркибига 

сингиб кетган хуросон уруғи авлодлари яшаб келмоқда3. Балх вилоятида 

савдо-сотиқ билан шуғулланган араблар Бомдод қишлоғига келиб 

жойлашган. Кейинчалик туялар учун кенг ўтлов ва яйловлар керак 

бўлганлиги сабабли улар Бойсундаги Работ чўлига ва Жарқўрғон туманига 

қарашли Какайди қишлоғи ҳудудига бориб жойлашганлар. Юқорида 

номлари тилга олинган уруғлардан ташқари қаршилик, мисрлик каби 

номларни ҳам учратиш мумкин4. Қизириқ туманига қарашли Сурхон 

қишлоғида арабларнинг шом, истари, гиламбоз, ҳисори каби уруғлари 

яшайди5. Шовшилла, истара, гиламбоз авлодлари бундан 350 йил аввал 

келиб жойлашган6. 

ХХ асрнинг 20-йилларида ўтказилган аҳоли рўйхати ва тарихий 

аҳолишунослик тадқиқотларига таянган ҳолда арабларнинг минтақа 

бўйлаб жойлашуви ва улар сонининг маҳаллий аҳолига нисбатини ёритиб 

                                                           
1 Дала ёзувлари. Қашқадарё вилояти Миришкор тумани Жейнов қишлоғи. 2011 йил. 
2 Дала ёзувлари. Сурхондарё вилояти Шеробод тумани Нуриддин Муродов қишлоғи. 2011 йил. 
3 Дала ёзувлари. Сурхондарё вилояти Шеробод тумани Нуриддин Муродов қишлоғи. 2011 йил 
4 Дала ёзувлари. Сурхондарё вилояти Жарқўрғон тумани Какайди қишлоғи. 2011 йил. 
5 Дала ёзувлари. Сурхондарё вилояти Қизириқ тумани Сурхон қишлоғи. 2011 йил. 
6 Дала ёзувлари. Сурхондарё вилояти Шеробод тумани Нуриддин Муродов қишлоғи. 2011 йил. 

беришга ҳаракат қилдик. Масалан, Самарқанд таркибидаги Каттақўрғон 

уездида 39490 нафар ўзбек, 5010 туркман, 3755 тожик, 535 эроний, 350 

қирғиз, 300 Ўрта Осиё яҳудийлари каби турли миллатлар каби 7940 нафар 

ўзларини араб қавмига мансуб деб билган аҳоли вакиллари қайд этилган1. 

1924 йилда Ўрта Осиёнинг миллий ҳудудий чегараланиши муносабати 

билан ўтказилган текшириш маълумотларига кўра, Бухоро воҳасида 

ўзбеклар 284753 нафар, тожиклар 39044 нафар, туркманлар 12777 нафар ва 

бошқа миллат вакиллари 12416 нафарни ташкил этган бўлса, араблар 

31511 нафар бўлиб, умумий аҳолининг 8 фоизи араблардан иборат 

эканлиги қайд этилган2. Шуни эътиборга олиш лозимки, Косон, Чироқчи, 

Шаҳрисабз, Ғузорда яшаб келаётган араблар маҳаллий аҳолининг 

таркибига сингиб кетган. 

1926 йилги маълумотларга кўра Хоразм воҳасида арабларнинг сони 

1248 кишини3, Фарғона водийсида жами 2130 нафар кишини ташкил 

этган4. Водий ҳудудида жойлашган арабларнинг ҳар бир гуруҳи алоҳида 

кичик-кичик қишлоқларда тарқоқ ҳолда яшаган. 

Сурхон воҳасида араблар Шеробод беклигининг Работак қишлоғида 

яшаган. Бу қишлоқ Шамол, Бой, Сари(1926 йилда 228 хўжалик бўлган) 

каби 3 қисмга бўлинган. Ўтмишда Работак «уч юз уйли араб» деб аталган5. 

Ўша даврида Қашқадарё вилоятиҳудудидаги қишлоқларнинг 29 тасида 

араблар яшаган6.  

Араблар сонининг бундай камайиб бориши албатта совет даврида 

олиб борилган миллий сиёсат натижасида арабларнинг ҳам кўпчилиги 

ўзбек миллати таркибига қўшиб ҳисобланганлиги билан изоҳлаш мумкин. 

Шу ўринда бир нарсага эътибор қаратиш лозим, улар эҳтимол маҳаллий 

халқ таркибига сингиб кетган ёки ўз она юртига кўчиб кетган бўлиши 

мумкин. Аммо тадқиқот ўтказилган даврда бирор-бир арабнинг бугунги 

кунда тарихий юрти Араб мамлакатларига кўчмаганлигини бир қатор 

ахборотчиларимиз таъкидлашди7. 

Ўрта Осиё ва хусусан, Ўзбекистон ҳудудидаги арабларда 

демографик кўрсаткичларнинг пассив даражасини табиий, миграцион, 

ассимиляция жараёнлари билан боғлаш албатта ноўрин бўлади. Бу борада 

советларнинг миллий сиёсати натижасида кам сонли халқлар босқичма 

босқич, сунъий равишда титул миллатлар таркибида қўшиб ҳисоблаш 

ҳолатларини эътиборга олиш лозим. Хусусан, 50–80-йилларда ўтказилган 

аҳоли рўйхати материалларида арабларнинг сони кескин камайтириб 
                                                           
1 Сборник материалов для статистики Самаркандской области за 1887–1888. – Самарканд, 1890. – C. 161–

203. 
2 Материалы по районированию Средней Азии. Территория и население Бухары и Хорезма. – Ташкент, 

1926. Ч. 1. – С. 289. 
3 Материалы по районированию Средней Азии... Ч. 1. Хорезм. – С. 288. 
4 Материалы Всероссийской переписи 1920 г. Перепись населения в Туркестанской республике. 

Сельское население Ферганской области по материалам переписи 1917 г. Вып. IV. 1924. Ч. I. – С. 32–33. 
5 Турсунов Н. Н. Жанубий Сурхон воҳаси аҳолисининг этник хусусиятлари (XIX аср охири – XX аср 

бошлари). Тарих. фанлари. номзоди. дисс... автореф. – Тошкент, 2006. – Б. 63. 
6 Саидов М., Равшанов П. Жейнов тарихи... – Б. 33. 
7 Дала ёзувлари. Сурхондарё, Қашқадарё ва Самарқанд вилоятлари қишлоқлари. 2011–2019 йиллар. 

кўрсатилган ва расмий ҳужжатларда, фуқаролик паспортларида ҳам 

уларни ўзбек (тожик, туркман каби) миллати сифатида қайд этилган. 

Ҳар бир халқнинг қадимий ўтмиши билан боғлиқ жараёнлар этник 

тарихи, моддий ва маънавий маданияти, турли-туман уруғ ва қабиласи, 

турмуш-тарзи, шунингдек, урф-одатларини ўрганиш бугунги кундаги ўта 

долзарб масалалардан биридир. Ана шундай муаммолардан бири арабларга 

оид бўлиб, уларнинг номи билан боғлиқ жой номларини республикамиз 

ҳудудида кўплаб учратиш мумкин. 

«Араб» этнонимининг пайдо бўлиши ҳақида олимлар турлича фикр-

мулоҳазалар билдирганлар1. Араблар Ўрта Осиёда ўзига хос этнолокал 

аҳамиятга эга эканлиги билан бошқа халқлардан фарқланади. Маълумки, 

арабларнинг катта қисми чорвачилик билан шуғулланиб келган. 

Арабларнинг этник асоси бир неча кичик уруғ ва қабилалардан ташкил 

топган. Жумладан, шайбоний ва искандарий, балх, ҳисори кабилар.  

Ўзбекистон арабларининг умумтопонимик қатлами маҳаллий халқ 

тарихи учун ниҳоятда қимматли бўлган маълумотларни ўзида сақлаб, бир 

неча асрлардан бери ўзи билан бирга олиб келган. Араб халқининг шу 

ҳудудда жойлашиши, шаклланиши ва ташкил топиши, унинг миллий ва 

этник гуруҳ сифатида миллатнинг ташкил топишида маълум бир ҳудудий 

ёки турли этник гуруҳлар бирлашмасидан тузилган тарихий-этнографик 

компонент сифатида иштирок этиши нуқтаи назаридан қаралса, 

этнотопонимик қатламнинг ўрганилиши ниҳоятда катта аҳамиятга эга 

эканлиги аниқ бўлади. 

1926 йилдаги аҳолини рўйхатга олиш вақтида Фарғона водийсининг 

фақат 2128 нафар аҳолиси ўзларини араб этник жамоасига мансуб 

эканликларини билдирганлар. Бу даврда улар асосан Андижон вилояти 

Избоскан туманига қарашли Қумариқ, Тўраобод, Яккатут, Наушкент; 

Фарғона вилояти Қува туманидаги Чўжаараб; Олтиариқ туманидаги 

Эскиарабтепа, Янгиарабтепа; Ёзёвон туманидаги Арабмозор; Фарғона 

туманидаги Араб қишлоқларида ғуж яшаганлар2. Бундан ташқари, Бувайда 

туманида жойлаган ҳудудда ҳам Катта араб қишлоғи мавжуд3. 

Шунингдек, арабларнинг бир тармоғи балх араб деб юритилиши 

асосида4 ҳам уларнинг Шимолий Афғонистондаги Балх вилоятида яшаб, 

кейинчалик Мовароуннаҳр ҳудудига кўчган араблар билан алоқадорлиги 

омили ётади5.  

Ўзбекистон арабларининг этнотопоним билан боғлиқ бўлган 

навбатдаги масала уларнинг этник ва топонимик маънолари муносабати 

ҳамда этимологик таҳлили билан боғлиқ ҳисобланади. 

                                                           
1 Бу ҳақида батафсилроқ қаранг. Ражабов Р. Ўзбекистондаги араблар тарихи ва этнографияси... – Б. 192. 
2 Абдуллаев У., Валихонова Г. Фарғона водийси аҳолиси этник таркибининг шаклланиши... – Б. 75. 
3 Дала ёзувлари. Фарғона вилояти Бувайда тумани Катта араб қишлоғи. 2018 йил. 
4 Кармышева Б. Х. Очерки этнический истории южных районов Таджикистана и Узбекистана (по 

этнографическим данным). – М.: Наука, 1976. – С. 112. 
5 Ражабов Р. Ўрта Осиё этномаданий жараёнларида араблар... – Б. 42. 

Россия империяси ва совет ҳукумати даврида тоталитар бошқарув ва 

зўравонликка асосланган тузум туфайли Ўзбекистон араблари 

муҳожирликка маҳкум этилди. Уларни ўлканинг турли ҳудудларига бориб 

жойлашишга мажбур этилганлигини айрим ахборотчиларимиз эътироф 

этишди. Жумладан, Сурхондарё вилояти Денов туманига қарашли Юрчи 

қишлоғида яшовчи араблар 1917 йиллардан кейин Қашқадарё вилоятининг 

Пўлати қишлоғига бориб жойлашиб, кейинчалик ўша ҳудудда истиқомат 

қилиб келаётганлигини қайд этганлар. Бу каби маълумотлар 

Ўзбекистоннинг бошқа ҳудудларида яшаб келаётган араблар турмуш тарзи 

ва маданиятини ўрганишда муҳим ҳисобланади. 

Тадқиқот даврида қаршилик, бухоролик, жейновлик, жугарилик каби 

номларни учратдик. Қашқадарё вилояти Косон туманига қарашли Пўлати 

қишлоғидан Сурхондарё, Самарқанд ва Бухоро каби бошқа ҳудудларга 

арабларнинг жуда катта қисми чорва боқиш учун ёки очарчилик сабабли 

кўчиб боришган. Масалан, Сурхондарё вилоятининг Қизириқ, Шеробод 

ҳамда Денов тумани Юрчи қишлоғида арабларнинг «ғалтакчи» уруғи 

бориб жойлашган бўлса, Пўлатининг Писталисидан Самарқанднинг 

Нарпай туманига қарашли Дуоба, Ўзбеккент, Чархин, Арабхона 

қишлоқларига ҳам араб уруғлари кўчиб бориб, яшаб келмоқда1. 

Каттақўрғоннинг шарқий қисмида жойлашган Пархўза қишлоғида ҳам 

араблар яшаб келган. Аммо маҳаллий аҳоли уларни «араб» номи билан 

эмас, «қаршилик араб» номи билан атайди. Бу каби мисолларни кўп 

келтириш мумкин2. 

Этнотопонимлар халқ ҳаёти ва турмуш тарзи, урф-одати, анъанавий 

маросимларида ўз аксини топади. Араб номи билан боғлиқ 

этнотопонимлар таҳлили натижасида шунга гувоҳ бўлдикки, араблар вақт 

ўтиши билан маҳаллий халқларнинг таркибига сингиб, ўзбеклашаб кетган.  

Хулоса қилиб шуни қайд этиш мумкинки, Ўзбекистон ҳудудида 

аҳолининг полиэтник хусусияти минтақада алоҳида аҳамиятга эга бўлиб, 

этномаданий жараёнлар турли миллат ва элатларнинг ўзаро этник, 

хўжалик, маданий муносабатлари негизида кечган. Минтақадаги табиий-

географик, этник-маданий муҳит барча миллат ва элат вакилларининг 

миллий-диний, этник қадриятлари, урф-одатларини сақланиб қолишига 

замин яратган.  

 

 

 

 

 

 

                                                           
1 Дала ёзувлари. Сурхондарё вилояти Денов тумани Юрчи қишлоғи. 2011 йил; Самарқанд вилояти 

Нарпай тумани Дуобо қишлоғи. 2012 йил. 
2 Дала ёзувлари. Самарқанд вилояти Нарпай тумани Чархин қишлоғи. 2012 йил. 


